
Annotatsiya. Maqolada Zarafshon vodiysi sabzavot agrotsenozlari 

nematodofaunasining tur tarkibi va taksonomik tuzilishi tahlil qilingan. Tadqiqotlar 

natijasida 155 tur nematoda 7 ta turkum tarkibida aniqlangan. Tylenchida (53 tur; 34,19%), 

Rhabditida (45 tur; 29,03%) va Dorylaimida (32 tur; 20,65%) turkumlari tur boyligi bo‘yicha 

ustunlik qilgan. Nematodalar tarkibining xilma-xilligi sabzavot agrotsenozlarining ekologik 

xususiyatlarini baholash hamda fitoparazit turlar monitoringini takomillashtirish uchun 

muhim ilmiy asos bo‘lib xizmat qiladi. 

Kalit so‘zlar: Zarafshon vodiysi, nematodofauna, sabzavot agrotsenozi, nematoda, 

Tylenchida, Rhabditida, Dorylaimida, fitoparazit nematodalar, tur tarkibi. 

 

Kirish. Nematodalar tuproq ekotizimlarining muhim biologik komponentlaridan biri 

bo‘lib, ular o‘simliklar, mikroorganizmlar va tuproq oziq zanjirining boshqa organizmlari 

bilan murakkab ekologik munosabatlarda bo‘ladi. Narzullayev (2022) Zarafshon tog‘ 

ekotizimlarida olib borgan tadqiqotlarida nematodafauna tarkibining o‘simlik qoplami, 

tuproqning organik tarkibi va suv rejimidagi o‘zgarishlar bilan bog‘liqligini ko‘rsatgan. 

Tadqiqotda 121 tur nematoda 8 turkum, 35 oila va 58 avlod tarkibida aniqlangan. Zarafshon 

vodiysi sharoitida sabzavot ekinlari nematodafaunasini o‘rganish ham muhim ilmiy 

yo‘nalishlardan biridir. Narzullayev va hammualliflar (2024) pomidor agrotsenozlarida olib 

borgan tadqiqotlarida 87 tur nematodani 7 turkum tarkibida aniqlagan va nematodalar 

xilma-xilligi turli biotoplar hamda ekologik sharoitlarga bog‘liqligini qayd etgan. Mualliflar 

nematodalarni o‘simlik va tuproq bilan bog‘liq holda o‘rganish Zarafshon vodiysi 

agroekotizimlarining biologik xususiyatlarini baholash uchun muhimligini ta’kidlagan. 

Shuningdek, o‘simlik-parazit nematodalar orasida Meloidogyne avlodi vakillari sabzavot 

ekinlari uchun alohida ahamiyatga ega. Zarafshon vodiysi sharoitida olib borilgan 

tadqiqotlarda Meloidogyne incognita, M. javanica va M. arenaria kabi turlar sabzavot 

ekinlari bilan bog‘liq holda qayd etilgan. Shu jihatdan, Zarafshon vodiysi sabzavot 

agrotsenozlarida nematodafaunaning umumiy tur tarkibini, taksonomik tuzilishini va asosiy 

turkumlarning ulushini kompleks o‘rganish dolzarb hisoblanadi. Mazkur tadqiqotda hudud 

sabzavot agrotsenozlarida aniqlangan nematodalarning turkumlar bo‘yicha taqsimlanishi, tur 

boyligi va taksonomik xilma-xilligi tahlil qilindi. 

Tadqiqot obyekti va metodlari: Tadqiqotlar Zarafshon vodiysining o‘rta va quyi 

qismlarida joylashgan Samarqand, Navoiy va Buxoro viloyatlaridagi sabzavot 

agrotsenozlarida olib borildi. Tadqiqot obyekti sifatida pomidor, baqlajon, bodring, sabzi, 

karam va piyoz ekinlari agrotsenozlarining tuproq va ildiz tizimi bilan bog‘liq 

nematodafaunasi olindi. Nematodalarni o‘rganishda dala namunalarini olish, laboratoriya 

ajratish, mikroskopik-morfologik aniqlash va taksonomik tahlil usullaridan kompleks 

foydalanildi. Tuproq va ildiz namunalari o‘simliklarning ildiz atrofi qatlamidan olindi va 

laboratoriyada qayta ishlandi. Nematodalarni tuproqdan ajratishda Baermann voronkasi usuli 

va uning Decker modifikatsiyasi qo‘llanildi. Ushbu usul nematodalarning suv muhitida faol 

harakatlanib, tuproq namunasi orasidan ajralish xususiyatiga asoslanadi. Baermann usuli 

tuproq va o‘simlik materiallaridan harakatchan nematodalarni ajratish uchun tavsiya etilgan 

standart usullardan biridir. Ajratilgan nematodalar yorug‘lik mikroskopida morfologik 

belgilariga ko‘ra o‘rganildi. Bunda tana shakli va o‘lchami, bosh va dum qismlari, stilet, 

qizilo‘ngach hamda jinsiy tizim tuzilishiga oid diagnostik belgilar hisobga olindi. 

Aniqlangan turlar zamonaviy taksonomik yondashuv asosida turkum–oila–avlod–tur 

darajalarida guruhlandi. Nematodalarni morfologik belgilar asosida aniqlash va jamoa 

tarkibini baholash xalqaro nematologik tadqiqotlarda keng qo‘llanadi. Aniqlangan turlarning 

taksonomik tarkibi, turkumlar bo‘yicha taqsimlanishi va umumiy faunadagi nisbiy ulushi D = 

n/N × 100 formulasi yordamida hisoblandi. Natijada Zarafshon vodiysi sabzavot 

agrotsenozlarida 155 tur nematoda 7 ta turkum tarkibida aniqlanib, ularning taksonomik 

tuzilishi tahlil qilindi. 

Natijalar va muhokama: Tadqiqotlar natijasida Zarafshon vodiysi sabzavot 

agrotsenozlarida 155 tur nematoda aniqlanib, ular 7 ta turkum tarkibiga kiritildi. Aniqlangan 

turlar soni va ularning umumiy nematodafaunadagi ulushi turkumlar bo‘yicha sezilarli farq 

qildi. Tylenchida turkumi 53 tur bilan eng yuqori tur boyligini namoyon etib, umumiy turlar 

tarkibining 34,19 % ini tashkil etdi. Ikkinchi o‘rinda Rhabditida bo‘lib, 45 tur (29,03 %) 

aniqlandi. Dorylaimida 32 tur bilan (20,65 %) uchinchi o‘rinni egalladi. Qolgan turkumlar 

nisbatan kam tur bilan ifodalandi: Araeolaimida – 10 tur (6,45 %), Mononchida – 7 tur (4,52 

%), Monhysterida – 4 tur (2,58 %) va Diplogasterida – 4 tur (2,58 %). 

Olingan natijalar Zarafshon vodiysining boshqa agroekotizimlarida olib borilgan 

tadqiqotlar bilan taqqoslanganda, nematodafaunaning yuqori taksonomik tuzilishida 

muayyan o‘xshashlik mavjudligini ko‘rsatadi. Jumladan, Narzullayev va hammualliflarining 

tadqiqotida Zarafshon tog‘larining shimoliy yonbag‘irlarida 121 tur 8 ta turkum tarkibida 

aniqlangan bo‘lib, fauna shakllanishida o‘simlik qoplami, tuproqning organik tarkibi va suv 

rejimi muhim omillar sifatida qayd etilgan. Zarafshon vodiysi pomidor agrotsenozlarida esa 

87 tur nematoda 7 ta turkum tarkibida aniqlangan. Bizning tadqiqotimizda turlar sonining 

155 taga yetishi tadqiqot obyektining kengroq qamrovga ega ekanligi - ya’ni birgina pomidor 

emas, balki pomidor, baqlajon, bodring, sabzi, karam va piyoz agrotsenozlari kompleks 

o‘rganilgani bilan izohlanadi. Mazkur holat nematodalar xilma-xilligi xo‘jayin o‘simlik, 

tuproq xususiyatlari va agrotexnik sharoitga bog‘liq holda o‘zgarishini ko‘rsatadigan xalqaro 

tadqiqotlar natijalari bilan ham mos keladi. Yeates va Bongers agroekotizimlarda 

nematodalar xilma-xilligi o‘simlik turi, tuproq tipi va biogeografik sharoit bilan chambarchas 

bog‘liqligini ta’kidlagan. Xorijiy tadqiqotlarda ham qishloq xo‘jaligi tuproqlarida 

Rhabditida, Tylenchida va Dorylaimida kabi turkumlarning keng tarqalishi qayd etilgan. 

Jumladan, qishloq xo‘jaligi tuproqlarining DNK asosidagi kompleks tahlilida ushbu 

turkumlar bilan bir qatorda Diplogasterida va Araeolaimida vakillari ham aniqlangan. 

Mualliflar nematodalar jamoasi tarkibining tuproq tipi, ekin turi va agrotexnik boshqaruvga 

qarab o‘zgarishini ko‘rsatgan.  

Xulosa.Tadqiqot natijasida Zarafshon vodiysi sabzavot agrotsenozlarida 155 tur 

nematoda 7 ta turkum tarkibida aniqlanib, ularning taksonomik tuzilishi aniqlandi. Tur 

boyligi bo‘yicha Tylenchida (53 tur; 34,19%), Rhabditida (45 tur; 29,03%) va Dorylaimida 

(32 tur; 20,65%) ustunlik qildi. Ushbu uch turkum jami turlarning 83,87% ini tashkil etdi. 

Olingan natijalar Zarafshon vodiysi sabzavot agrotsenozlari nematodafaunasining yuqori 

xilma-xilligini tavsiflaydi hamda hududdagi nematodalar biologik xilma-xilligini baholash, 

fitoparazit turlar tarqalishini monitoring qilish va sabzavot ekinlarini himoya qilish bo‘yicha 

ilmiy tadqiqotlar uchun asos bo‘lib xizmat qiladi. 

